
ᕆᑦᓴᑦ ᐊᖅᓴᕐᓂᕐᒧᑦ 
ᐊᖓᔪᖅᑳᖅ, ᖃᒪᓂ’ᑐᐊᑉ ᐊᖑᓇᓱᒃᑏᑦ ᑲᑎᒪᔩᓄᑦ  
P.O Box 255 
ᖃᒪᓂ’ᑐᐊᖅ, ᓄᓇᕗᑦ 
X0C 0A0 
 
ᖃᕆᑕᐅᔭᖅᑎᒍᓪᓗ ᑎᑎᖃᖅᓯᐅᕐᕕᒃᑎᒍᓪᓗ ᓱᑲᔪᒃᑯᑎᒍᓪᓗ ᐊᐅᓪᓚᖅᑎᑕᐅᖕᒥᔪᖅ: 
bakerhto@qiniq.com and (867) 793-2334 
 
ᐱᔾᔪᑎᖃᖅᑐᖅ:  ᖃᒪᓂ’ᑐᐊᑉ ᐊᖑᓇᓱᒃᑏᑦ ᑲᑎᒪᔩᑦ ᐅᖃᐅᓯᕕᓃᑦ ᐱᓪᔾᔪᑎᖅᑲᖅᑐᑦᖅ 

ᓄᓇᕘᒥ ᐊᕙᑎᓕᕆᓂᕐᒥᑦ ᑲᑎᒪᔩᑦ ᖃᐅᔨᓴᕈᑎᖃᕐᓂᕆᔭᖓᓐᓄᑦ ᐊᐲᕙ ᕇᓱᐊᓯᔅ ᑲᓇᑕ 
ᐃᖕᒃᑯᑦ ᑭᒡᒐᕕᖕᒥ ᑐᒃᓯᖅᑑᑎᒃᑯᑦ ᐱᓕᕆᐊᕆᔪᒪᔭᖓᓐᓅᖓᔪᖅ  

 
 
ᕆᑦᓴᖓᐃ: 
 
ᓄᓇᕘᒥ ᐊᕙᑎᓕᕆᓂᕐᒥᑦ ᑲᑎᒪᔨᖏᑦ (NIRB ᐅᕝᕙᓘᓐᓃᑦ ᑲᑎᒪᔨᑦ) ᖁᔭᓕᔪᒪᕗᑦ ᖃᒪᓂ’ᑐᐊᑉ 
ᐊᖑᓇᓱᒃᑏᑦ ᑲᑎᒪᔩᓂᒃ (HTO) ᐃᑲᔪᖃᑕᐅᖃᑦᑕᕐᓂᖏᓐᓂᒃ ᓄᓇᕘᒥ ᐊᕙᑎᓕᕆᓂᕐᒥᑦ 
ᑲᑎᒪᔨᖏᑦᑕ ᖃᐅᔨᓴᕈᑎᒋᕙᓪᓕᐊᓂᕆᔭᖓᓐᓄᑦ ᐊᐲᕙ ᕇᓱᐊᓯᔅ ᑲᓇᑕ ᐃᖕᒃᑯᑦ ᑭᒡᒐᕕᖕᒥ 
ᑐᒃᓯᖅᑑᑎᒃᑯᑦ ᐱᓕᕆᐊᕆᔪᒪᔭᖓᓐᓅᖓᔪᓄᑦ. ᐅᖃᔪᖕᒪᑕ ᓄᓇᕘᒥ ᐊᕙᑎᓕᕆᓂᕐᒥᑦ ᑲᑎᒪᔨᖏᑦᑕ 
ᐃᖅᑲᓇᐃᔭᖅᑎᖏᑦ ᓄᓇᕘᒥ ᐊᕙᑎᓕᕆᓂᕐᒥᑦ ᑲᑎᒪᔨᖏᑦ ᐊᕙᑎᓕᕆᓂᕐᒥᑦ 
ᐊᒃᑐᖅᑕᐅᓯᒪᖃᓯᐅᔾᔭᐅᑐᐃᓐᓇᕆᐊᖃᖅᑐᓄᑦ ᐅᓂᒃᑳᓕᐊᒧᑦ (EIS) ᐊᑐᐊᒐᓕᐅᖃᑎᒌᒃᑎᓪᓗᒋᑦ 
ᖃᒪᓂ’ᑐᐊᕐᒥ, ᒫᔾᔨ 22 – ᒥᑦ 24-ᒧᑦ, 2011-ᖑᑎᓪᓗᒍ, ᖃᒪᓂ’ᑐᐊᑉ ᐊᖑᓇᓱᒃᑏᑦ ᑲᑎᒪᔩᓄᒃ 
ᐅᖃᐅᓯᐅᔪᔪᑦ ᐊᑐᓕᖁᔭᖏᓪᓗ ᑲᑎᒪᖃᑎᒌᒃᑎᓪᓗᑕ ᐊᒻᒪᓗ ᐅᖃᐅᓯᕆᔪᔭᖓᑦᑎᒍᑦ 
ᑎᑎᕋᖅᓯᒪᔪᒃᑯᑦ 1 ᓴᖅᑭᖅᑎᔪᔭᖏᑦ ᑲᑎᒪᔨᓄᑦ ᐃᓱᒪᒃᓴᖅᓯᐅᕈᑎᒋᔪᓐᓇᕋᔭᕐᒪᖔᑦᑎᒍ ᐊᒻᒪᓗ 
ᑭᐅᔪᓐᓇᕐᒪᖔᑦᑎᒍᓪᓗ.  ᑲᑎᒪᔨᕗᑦ ᑭᒡᒐᖅᑐᕐᓗᒋᑦ, ᖃᒪᓂ’ᑐᐊᑉ ᐊᖑᓇᓱᒃᑏᑦ ᑲᑎᒪᔨᖏᑦ 
ᑭᐅᔪᒪᕕᒋᓕᖅᐸᒃᑲ ᐃᓱᒫᓗᑎᒋᔭᖏᓐᓄᑦ ᐊᒻᒪᓗ ᐊᑐᓕᖁᔭᖏᓐᓄᓪᓗ.    
 
ᐃᓱᒫᓗᑕᐅᓗᐊᔪᔪᖅ ᖃᒪᓂ’ᑐᐊᑉ ᐊᖑᓇᓱᒃᑏᑦ ᑲᑎᒪᔨᖏᓐᓄᑦ, ᐅᓪᓗᒥᒧᑦ, ᐃᓄᑐᖃᐃᑦ ᐊᒻᒪᓗ 
ᐊᓯᖏᓐᓄᑦ ᖃᒪᓂ’ᑐᐊᑉ ᐊᖑᓇᓱᒃᑏᑦ ᑲᑎᒪᔩᓪᓗ ᑐᓴᒐᒃᓴᐅᑎᓕᐊᕆᓯᒪᔭᖏᓐᓂᒃ ᐊᐲᕙ ᕇᓱᐊᓯᔅ 
ᑲᓇᑕ ᐃᖕᒃᑯᑦ ᑭᒡᒐᕕᖕᒥ ᑐᒃᓯᖅᑑᑎᒃᑯᑦ ᐱᓕᕆᐊᕆᔪᒪᔭᖓᓐᓅᖓᔪᓂᒃ ᐊᒻᒪᓗ ᑲᑎᒪᔨᓄᑦ 
                                                 
1 ᓯᕗᓪᓕᖅᐹᖅ ᐅᓂᒃᑳᓕᐊᖅ ᐃᓄᐃᑦ ᖃᐅᔨᒪᔭᑐᖃᖏᑦ ᐱᔾᔪᑎᖃᖅᑐᖅ ᐊᕇᕙᒃᑯᑦ “ᐊᓯᐊᒍᖔᖅ 
ᐊᖅᑯᓯᐅᕐᕕᒋᔪᓐᓇᕋᔭᕐᒥᔭᖓᑦᑕᐅᖅ”, ᑎᑎᕋᖅᑕᐅᓂᑯ ᖃᒪᓂ’ᑐᐊᑉ ᐊᖑᓇᓱᒃᑏᑦ ᑲᑎᒪᔨᖏᓐᓄᑦ JT Consulting 
(ᑎᑭᐅᑎᔪᔪᖅ ᒫᔾᔨ 23, 2011) 

ᐃᓄᑐᖃᕐᓄᓪᓗ ᖃᓄᖅ ᐱᓕᕆᐊᕆᔭᐅᔪᒪᔪᖅ ᐱᓕᕆᐊᕆᔭᐅᕙᓪᓕᐊᓂᖃᕈᒪᖕᒪᖔᕐᓗ ᖃᓄᕐᓗ 
ᖃᐅᔨᓴᕈᑕᐅᕙᓪᓕᐊᖕᒪᖔᕐᓗ ᑐᑭᓯᐅᒪᔪᓐᓇᖏᔾᔪᑎᒋᔭᖏᓐᓂᕋᖅᑕᐅᓪᓗᓂ.  ᑕᒪᓐᓇᐅᓂᖓᓄᑦ 
ᑕᐃᒪ ᓄᓇᕘᒥ ᐊᕙᑎᓕᕆᓂᕐᒥᑦ ᑲᑎᒪᔨᖏᑦ ᑐᓴᐅᒪᑎᑦᓯᒃᑲᐃᔭᖅᑐᕆᐊᖅᑐᕈᒪᕗᑦ 
ᑐᕌᖓᑐᐃᓐᓇᕐᓂᐊᕐᓗᓂ ᖃᒪᓂ’ᑐᐊᑉ ᐊᖑᓇᓱᒃᑏᑦ ᑲᑎᒪᔩᓄᑦ ᐅᖃᐅᓯᕆᔪᓐᓇᕐᓂᐊᕋᑦᑎᒍ 
ᐅᖃᐅᓯᐅᔪᒪᔪᓪᓗ ᐅᖃᐅᓯᐅᑦᓯᐊᕈᓐᓴᓕᕐᓂᐊᕐᒪᑕ ᑐᑭᓯᐅᒪᔭᐅᔪᓐᓇᑦᓯᐊᕐᓕᕐᓂᐊᕐᒪᑕᓗ.  ᑕᒪᓐᓇ 
ᑐᓴᐅᒪᑎᑦᓯᒃᑲᐃᔭᖅᑐᕐᓂᐅᓂᐊᖅᑐᖅ ᑐᓴᒐᒃᓴᐅᑎᒃᓴᕈᓘᔭᐃᑦ ᐃᓄᒃᑎᑑᓕᖅᑐᖅᑕᐅᓯᒪᓂᐊᖅᐳᑦ 
ᐊᑐᐃᓐᓇᐅᑎᑕᐅᓂᐊᕆᓪᓗᑎᒡᓗ ᐊᖑᓇᓱᒃᑏᑦ ᑲᑎᒪᔨᖏᓐᓄᑦ ᓯᕗᓂᐊᓂ 
ᑲᑎᒪᔭᖅᑐᕐᓂᐊᓵᖅᑎᓪᓗᑕ. ᓄᓇᕘᒥ ᐊᕙᑎᓕᕆᓂᕐᒥᑦ ᑲᑎᒪᔨᖏᑦ ᑕᐃᒪ ᐃᒪᐃᓕᐅᕈᒪᓂᐊᖅᐳᑦ 
ᑕᒫᓕᒫᓐᓅᓕᖓᔪᓂᒃ ᐊᕙᑎᒥᐅᑕᓃᑦᑐᑦ ᐊᒃᑐᖅᑕᐅᓯᒪᖃᓯᐅᔾᔭᐅᑐᐃᓐᓇᕆᐊᖃᖅᑐᓄᑦ 
ᐅᓂᒃᑳᓕᐊᒨᓕᖓᔪᓂᒃ ᐊᑐᐊᒐᒃᓴᕆᓂᐊᖅᑕᐃᓂᒃ, ᐊᒻᒪᓗ ᑭᖑᓂᐊᓂ ᖃᓄᖅ 
ᐱᓕᕆᐊᖃᖅᐸᓪᓕᐊᓂᐊᕆᐊᑦᑕ ᖃᐅᔨᓴᕈᑎᑦᑎᒍᑦ ᐱᔾᔪᑎᒋᓪᓗᒍ ᑭᒡᒐᕕᖕᒥ ᑐᒃᓯᖅᑐᑎᒃᑯᑦ 
ᐱᓕᕆᐊᕆᔭᐅᔪᒪᔪᖅ. ᓄᓇᕘᒥ ᐊᕙᑎᓕᕆᓂᕐᒥᑦ ᑲᑎᒪᔨᖏᑦ, ᐃᑲᔫᑕᐅᔪᓐᓇᖁᓪᓗᒍ ᐊᖑᓇᓱᒃᑏᑦ 
ᑲᑎᒪᔩᓄᑦ, ᓇᓗᓇᐃᖅᓯᑎᑦᓯᓗᑕ ᒫᓐᓇᒧᑦ ᓯᕗᓂᒃᓴᒧᓪᓗ ᓄᐊᖃᑎᒋᔭᑦᓯᖕᓄᓪᓗ 
ᐃᓱᒫᓗᑎᒋᔭᑦᓯᖕᓂᒃ ᓴᖅᑭᐊᑎᕆᔪᓐᓇᕋᔭᕐᒪᖔᑦᓯ  ᑐᒃᓯᖅᑑᑎᒃᑯᑦ ᐱᓕᕆᐊᕆᔭᐅᔪᒪᔪᒨᓕᖓᔪᓄᑦ, 
ᐊᒻᒪᓗ ᖃᓄᖅ ᑐᓴᒐᒃᓴᐅᑎᒃᓴᒃᑲᓐᓂᕐᓂᒃ ᐱᑎᑕᐅᒃᑲᓐᓂᕈᒪᓂᕐᒥᑦ ᑐᒃᓯᖅᑐᕈᓐᓇᕋᔭᕆᐊᑦᓯᖕᓂᒡᓗ 
ᓄᓇᕘᒥ ᐊᕙᑎᓕᕆᓂᕐᒥᑦ ᑲᑎᒪᔨᖏᑦ ᖃᐅᔨᓴᕈᑎᖃᖅᐸᓪᓕᐊᒍᑎᒋᔭᖓᑦᑎᒍᑦ.  ᓱᓕᓗᑦᑕᐅᖅ, 
ᑲᑎᒪᖃᑎᒌᒃᑎᓪᓗᑕ ᓄᓇᕘᒥ ᐊᕙᑎᓕᕆᓂᕐᒥᑦ ᑲᑎᒪᔨᖏᑦ ᐊᑐᐃᓐᓇᐅᑎᑦᓯᔪᓐᓇᕐᒥᔪᑦᑕᐅᖅ 
ᑐᓴᒐᒃᓴᐅᑎᒃᓴᓕᐊᕆᔭᕕᓂᑦᑎᓐᓂᑦᑕᐅᖅ ᐊᓯᖏᓐᓂᒃ ᐃᓄᖕᓅᖓᔪᓂᒃ ᐱᔾᔪᑎᖃᖅᑐᓂᒃ ᔪᕋᐃᓂᐊᒻ, 
ᐅᑖᕐᓇᖅᑐᖅ ᐊᒻᒪᓗ ᑕᒪᒃᑯᓄᙶᖓᔪᓂᒡᓗ ᐊᓯᖏᓐᓂᒃ (ᐊᑐᐃᓐᓇᐅᓗᑎᒃ ᐃᓄᒃᑎᑐᑦ 
ᖃᓪᓗᓈᑎᑐᓪᓗ).  
 
ᖃᖓ ᑲᑎᒪᑎᑕᐅᔪᒪᓇᔭᕐᒪᖔᑦᓯ ᑕᒪᓐᓇ ᑭᒡᒐᕕᖕᒥᑐᒃᓯᖅᑐᑎᒃᑯᑦ ᐱᓕᕆᐊᕆᔭᐅᔪᒪᔪᒨᓕᖓᔪᓄᑦ 
ᖃᐅᔨᓴᕈᑕᐅᕙᓪᓕᐊᓂᖓᓄᑦ, ᑕᐃᒪ ᑐᓴᖅᑎᑦᓯᖁᔨᓇᔭᖅᐳᖓ ᓄᓇᕘᒥ ᐊᕙᑎᓕᕆᓂᕐᒥᑦ 
ᑲᑎᒪᔩᑦᑕ ᑐᑭᒧᐊᒃᑎᑦᓯᔨᖓᓐᓂᒃ ᓯᑎᐊᐸᓂ ᐊᐅᑐᑦᒧᑦ ᖃᕆᑕᐅᔭᖅᑎᒍᑦ ᑐᓴᕆᐊᕐᕕᒋᓗᒍ ᐅᕗᖓ 
sautut@nirb.ca ᐅᖄᓚᕕᒋᓗᒍᓘᓐᓃᑦ ᐅᕗᖓ (867) 983-4612.  ᓄᓇᕘᒥ ᐊᕙᑎᓕᕆᓂᕐᒥᑦ 
ᑲᑎᒪᔨᖏᑦᑕ ᐃᖅᑲᓇᐃᔭᖅᑎᖏᓐᓄᑦ ᐱᓕᕆᐊᖃᑎᖃᕐᓂᐊᖅᐳᑦ ᐊᖑᓇᓱᒃᑎᑦᓯᔨ ᑲᑎᒪᔨᖏᓐᓂᒃ 
ᖃᖓ ᑲᑎᒪᖃᑎᒋᒍᓐᓇᕋᔭᕆᐊᑦᑕ ᐊᖅᑭᒃᓱᐃᕙᓪᓕᐊᔪᓐᓇᕐᓂᐊᕋᑦᑕᓗ 
ᑲᑎᒪᖃᑎᒌᖕᓂᕆᓛᖅᑕᑦᑎᓐᓂᒃ. 
 
ᑲᑎᒪᔩᑦ ᖃᐅᔨᒪᔪᑦ ᐊᖑᓇᓱᒃᑏᑦ ᑲᑎᒪᔨᖏᑦᑕ ᐊᑐᓕᖁᔭᓕᐊᕆᓯᒪᔭᖓᓐᓂᒃ ᓄᓇᕘᒥ 
ᐊᕙᑎᓕᕆᓂᕐᒥᑦ ᑲᑎᒪᔨᖏᑦ ᐃᓄᖕᓂᒃ ᑐᓴᐅᒪᑎᑦᓯᒃᑲᐃᑦᓯᐊᕆᐊᖃᕐᓂᖏᓐᓂᒃ ᐃᓄᐃᑦ 
ᐃᓱᒫᓗᑎᒋᔭᒥᓂᒃ ᐃᓱᒪᒋᔭᒥᓂᒡᓗ ᐅᖃᐅᓯᕆᓯᒪᔭᕇᖅᑕᒥᒃ ᐱᓕᕆᐊᕆᔭᐅᔪᓐᓇᕐᓂᖃᕐᓂᐊᕐᒪᑕ 
ᐃᓚᖃᓯᐅᔾᔭᐅᔪᓐᓇᕐᓂᐊᕐᒪᑕᓗ ᖃᐅᔨᓴᕈᑎᖓᓐᓄᑦ ᑭᒡᒐᕕᖕᒥ ᑐᒃᓯᖅᑑᑎᒃᑯᑦ 
ᐱᓕᕆᐊᕆᔭᐅᔪᒪᔪᒧᑦ.  ᐱᓗᐊᖅᑐᒥᒃ, ᖃᒪᓂ’ᑐᐊᑉ ᐊᖑᓇᓱᒃᑏᑦ ᑲᑎᒪᔨᖏᑦ ᐅᖃᖅᓯᒪᔪᑦ ᓄᓇᕘᒥ 
ᐊᕙᑎᓕᕆᓂᕐᒥᑦ ᑲᑎᒪᔨᓃᒃ ᐊᑐᓕᖅᑎᑦᓯᖁᔨᓪᓗᑎᒃ ᖃᒪᓂ’ᑐᐊᑉ ᐊᖑᓇᓱᒃᑏᑦ ᑲᑎᒪᔩᑕ 
ᑐᒃᓯᖅᑑᑎᒋᓯᒪᔭᖏᓐᓂᒃ ᐅᖃᐅᓯᕆᓯᒪᔭᖓᓐᓂᒃ ᐊᓯᔾᔨᖅᑐᖅᑕᐅᓯᒪᓕᕐᓂᖏᓐᓃᑦᑐᓂᒃ 
ᓯᕗᓪᓕᖅᐹᒥᒃ ᑎᑎᕋᖅᑕᐅᓯᒪᓂᖓ ᐊᕙᑎᒥᐅᑕᓃᑦᑐᑦ ᐊᒃᑐᖅᑕᐅᓯᒪᖃᓯᐅᔾᔭᐅᓕᑐᐃᓐᓇᕆᐊᖃᖅᑐᑦ 
ᐅᓂᒃᑳᓕᖓᐊᒥᑦᑐᒧᑦ ᐊᑐᐊᒐᓕᐊᖑᓯᒪᔪᓃᑦᑐᒧᑦ ᑭᒡᒐᕕᖕ̀ᒥ ᑐᒃᓯᖅᑑᑎᒃᑯᑦ ᐱᓕᕆᐊᕆᔭᐅᔪᒪᔪᒧᑦ 
ᖃᐅᔨᓴᕈᑕᐅᓕᕐᓂᖓᓐᓄᑦ.  ᑐᓴᐅᒪᑎᑦᓯᐊᕈᒪᕙᒋᑦ ᐃᓄᖕᓄᑦ ᒐᕙᒪᖃᕐᕕᐅᓂᖓᓄᑦ ᓄᓇᑖᕐᓂᕐᒥᑦ 
ᐊᖏᕈᑎᒃᑯᑦ, ᓄᓇᕘᒥ ᐊᕙᑎᓕᕆᖖᓂᕐᒥᑦ ᑲᑎᒪᔨᖏᑦ ᑐᑭᓯᐅᒪᓐᓇᑦᓯᐊᕆᐊᖃᕐᓂᕐᒥᑦ ᐊᒻᒪᓗ 
ᑐᓴᐅᒪᑎᑦᓯᒃᑲᐃᑦᓯᐊᕆᐊᖃᕐᓂᕐᒥᒡᓗ ᐱᒻᒪᕆᒋᔭᖃᑦᓯᐊᕆᐊᖏᓐᓂᒃ ᐱᓕᕆᐊᖃᕐᓂᕐᒥᓂᒃ, 

ᑕᐃᒪᐃᓐᓂᖓᓄᑦ, ᓄᓇᕘᒥ ᐊᕙᑎᓕᕆᖖᓂᕐᒥᑦ ᑲᑎᒪᔨᖏᑦ ᐱᓕᕆᐊᖃᐃᓐᓇᕐᓂᐊᖅᐳᑦ 
ᑐᓴᐅᒪᑎᑦᓯᒃᑲᐃᖃᑦᑕᕆᐊᖃᕐᓂᕐᒥᑦ ᑎᒥᒋᔭᐅᔪᓕᓕᒫᓄᑦ, ᐃᓚᖃᓯᐅᑎᓗᒋᑦ ᐊᖑᓇᓱᒃᑏᑦ 
ᑲᑎᒪᔨᖏᓐᓂᒃ, ᐱᔾᔪᑎᖃᖅᑐᓄᑦ ᐅᖃᐅᓯᐅᔪᕕᓂᕐᓄᑦ ᐊᒻᒪᓗ ᐃᑲᔫᑎᒃᓴᓄᓪᓗ ᐅᖃᐅᓯᒃᑯᑦ 
ᐃᓚᖃᓯᐅᔾᔨᖃᑦᑕᕐᓂᐊᖅᐳᑦ ᐊᑐᐊᒐᓕᐊᖑᓯᒪᔪᓃᑦᑐᒧᑦ ᑭᒡᒐᕕᖕ̀ᒥ ᑐᒃᓯᖅᑑᑎᒃᑯᑦ 
ᐱᓕᕆᐊᕆᔭᐅᔪᒪᔪᒧᑦ ᖃᐅᔨᓴᕈᑕᐅᓕᖅᑎᓪᓗᒍ.  ᓱᓕᓗᑦᑕᐅᖅ, ᓇᒥᑐᐃᓐᓇᖅ ᓇᐅᒃᑯᑐᐃᓐᓇᕐᓘᓐᓃᑦ 
ᓄᓇᕘᒥ ᐊᕙᑎᓕᕆᖖᓂᕐᒥᑦ ᑲᑎᒪᔨᖏᑦ ᐅᖃᐅᓯᐅᓂᑯᕕᓂᕐᓂᒃ ᓱᓇ ᐱᔾᔪᑎᒋᓪᓗᒍ 
ᐃᓚᖃᓯᐅᔾᔨᖏᓐᓂᕌᖓᒥᒃ  ᐅᖃᖃᑦᑕᕐᓂᐊᖅᐳᑦ ᐊᕙᑎᒥᐅᑕᓃᑦᑐᑦ 
ᐊᒃᑐᖅᑕᐅᓯᒪᖃᓯᐅᔾᔭᐅᓕᑐᐃᓐᓇᕆᐊᖃᖅᑐᑦ ᐅᓂᒃᑳᓕᖓᐊᒥᑦᑐᒧᑦ ᐊᑐᐊᒐᓕᐊᖑᓯᒪᔪᓄᑦ.   
 
ᑕᒪᑐᒧᙵᑦᑕᐅᖅ ᐊᖑᓇᓱᒃᑏᑦ ᑲᑎᒪᔨᖏᑦᑕ ᐅᖃᐅᓯᕆᔪᔭᖓᓐᓄᑦ ᓯᕗᓂᒋᐊᒃᑲᓐᓂᖓᓂ ᐃᓄᖕᓂᒃ 
ᑐᓴᐅᒪᑎᑦᓯᖃᑦᑕᖁᔨᓯᒪᓂᖏᓐᓄᑦ  ᐃᓄᖕᓂᒃ ᑲᑎᒪᑎᑦᓯᒃᑲᐃᓂᐅᓴᑎᓪᓗᑕ ᐊᒻᒪᓗ 
ᐃᓄᒃᑎᑑᓕᖅᑐᖅᑕᐅᑦᓯᐊᖅᓯᒪᔪᓂᒡᓗ ᑐᑭᓕᖅᑐᖅᑕᐅᓯᒪᑦᓯᐊᖅᑐᖅᑕᖃᖃᑦᑕᕆᐊᖃᕐᓂᖓᓄᑦ 
ᐱᑕᖃᐅᑦᓯᐊᖃᑦᑕᕆᐊᖃᕐᓂᖏᓐᓄᓪᓗ ᑕᒪᒃᑯᓂᙵ ᑎᑎᕋᖅᑕᐅᓯᒪᔪᓂᒃ, ᑲᑎᒪᔨᕗᑦ 
ᐅᖃᐅᔾᔪᖅᑕᐅᓯᒪᕗᑦ ᓄᓇᕘᒥ ᐊᕙᑎᓕᕆᓂᕐᒥᑦ ᑲᑎᒪᔨᑦ ᖃᓄᖅ ᐃᓄᖕᓂᒃ 
ᑲᑎᒪᑎᑦᓯᒃᑲᐃᔭᕆᐊᖃᕈᑎᖏᓐᓃᑦᑐᓂᒃ ᑎᑎᕋᖅᓯᒪᔪᒃᑯᑦ ᐊᑐᐊᒐᖁᑎᖏᑦᑎᒍᑦ, ᓯᕗᓂᐊᓂ 
ᑐᓴᐅᒪᑎᑦᓯᒃᑲᐃᕙᒌᖃᑦᑕᖁᔭᐅᓪᓗᑎᒃ ᓄᓇᓕᖕᓂ ᑲᑎᒪᑎᑦᓯᒃᑲᐃᓂᐊᓵᕐᓗᑎᒃ ᐃᓄᐃᑦ 
ᑐᓴᐅᒪᑎᑕᐅᕙᒌᖃᑦᑕᕈᓐᓇᖁᓪᓗᒋᑦ ᐃᓄᐃᓪᓗ ᐊᒥᒋᐊᖕᓂᖅᓴᐅᖃᑦᑕᕈᓐᓇᖁᓪᓗᒋᓪᓗ 
ᑲᑎᒪᑎᑦᓯᓂᐊᖅᑎᓪᓗᑕ,  ᑕᐃᒪᐃᓕᐅᕋᓱᐊᖏᓐᓇᕈᒪᕗᒍᑦ ᑕᐃᒪᐃᖏᓐᓇᐅᔭᖅᓱᑕᓗ  ᓱᓕ 
ᑲᑎᒪᑎᑦᓯᒃᑲᐃᔭᕆᐊᖃᓕᕌᖑᑉᑕ ᖃᒪᓂ’ᑐᐊᕐᒥ.  ᑲᑎᒪᔨᑦᑕᐅᖅ ᖃᐅᔨᒪᖕᒥᔪᑦᑕᐅᖅ 
ᐃᓄᒃᑎᑑᓕᖅᑐᖅᑕᐅᓯᒪ,ᖃᑦᑕᕆᐊᖃᕐᓂᖏᓐᓂᒃ ᑎᑎᕋᖅᓯᒪᔪᓕᒫᑦ 
ᑐᓵᔨᑕᖃᐃᓐᓇᕆᐊᖃᕐᓂᖓᓂᒡᓗ ᐃᓄᐃᑦ ᑲᑎᒪᑎᑕᐅᓕᕌᖓᑕ ᑕᒫᓕᒫᖅ. ᖃᖓᑐᐃᓐᓇᖅ 
ᐱᕕᒃᓴᖃᑦᓯᐊᓕᕌᖓᑉᑕ ᐅᖃᓕᒫᒐᒃᓴᓂᒃ ᐊᑐᐃᓐᓇᐅᑎᑦᓯᓇᓱᐊᖏᓐᓇᕐᓂᐊᖅᐳᒍᑦ 
ᑲᑎᒪᑎᑦᓯᒃᑲᐃᔭᖅᑐᕐᓂᐊᓵᕐᓗᑕ, ᑎᒥᒋᔭᐅᔪᓕᒫᑦ ᐅᖃᐅᓯᕆᔪᒪᓂᐊᖅᑕᒥᓂᒃ 
ᐸᕐᓇᓯᒪᖃᑕᐅᕕᖃᑦᓯᐊᖃᑦᑕᕈᓐᓴᖁᓪᓗᒋᑦ ᐃᓚᐅᖃᑕᐅᓂᖃᑦᓯᐊᖃᑦᑕᕈᓐᓇᖁᓪᓗᒋᓪᓗ. ᑲᑎᒪᔨᑦᑕ 
ᐃᖅᑲᓇᐃᔭᖅᑎᖏᑦ ᐅᖃᕌᑖᔪᖕᒪᑕ, ᓄᓇᕘᒥ ᐊᕙᑎᓕᕆᓂᕐᒥᑦ ᑲᑎᒪᔨᖏᑦ ᒫᓐᓇ 
ᐃᓄᒃᑎᑑᓕᖅᑐᖅᑕᐅᔭᕆᐊᖃᖅᑐᓂᒃ ᑐᑭᓕᖅᑐᖅᑕᐅᓯᒪᑦᓯᐊᖅᑐᓂᒃ ᐊᒥᓱᓄᑦ 
ᐊᕙᑎᒥᐅᑕᓕᕆᔪᓖᖓᓯᒪᔪᓄᑦ ᐃᓄᒃᑎᑐᑦ ᑕᐃᒍᓯᖃᐅᑦᓯᐊᖏᓐᓂᖓᓐᓄᑦ ᓱᓕ ᐱᔾᔪᑎᖃᖅᑐᓂᒃ 
ᑭᒡᒐᕕᖕᒥ ᑐᒃᓯᖅᑑᑎᒃᑯᑦ ᐱᓕᕆᐊᕆᔭᐅᔪᒪᔪᒨᓕᖓᔪᓂᒃ, ᑭᓯᒥᑦᑕᐅᖅ ᓄᓇᕘᒥ ᐊᕙᑎᓕᕆᓂᕐᒥᑦ 
ᑲᑎᒪᔨᖏᑦ ᒫᓐᓇ ᐅᖃᐅᓯᓕᕆᔨᓂᒃ ᐱᓕᕆᐊᖃᑎᖃᖃᓕᖅᑐᑦ ᐊᓯᖏᓐᓂᒡᓗ ᑎᒥᒋᔭᐅᔪᓂᒡᓗ 
ᐱᓕᕆᐊᖃᑎᖃᖅᐸᓪᓕᐊᒋᓪᓗᑎᒃᑕᐅᖅ ᑕᒪᒃᑯᐊ ᐊᔪᕐᓇᕈᑕᐅᔪᑦ ᐅᖃᐅᓯᓕᕆᓂᕐᒨᓕᖓᔪᑦ 
ᐱᓕᕆᐊᕆᔭᐅᔪᓐᓇᕐᓕᕐᓂᐊᕐᒪᑕ. ᖃᐅᔨᒪᑦᓯᐊᖅᑐᒍᑦ ᓇᓗᓇᕋᓂᓗ ᑐᓵᔨᓄᑦ 
ᐅᖃᐅᓯᓕᕆᓂᕐᒨᓕᖓᔪᓂᒃ ᐊᕙᑎᓕᕆᓂᕐᒨᓕᖓᔪᓄᑦ ᐅᖃᓕᒫᒐᖅᑕᖃᓕᓛᕐᓂᐊᕐᓂᖓᓂᒃ 
ᓯᕗᒻᒧᒍᑕᐅᕙᓪᓕᐊᓕᕐᓂᐊᕐᓂᖓᓂᒃ.  
 
ᑲᑎᒪᔨᑦᑕᐅᖅ ᖃᐅᔨᒪᖕᒥᔪᑦᑕᐅᖅ ᐊᖑᓇᓱᒃᑏᑦ ᑲᑎᒪᔨᖏᑦ ᐅᖃᖅᓯᒪᓕᕐᓂᖏᓐᓄᑦ  ᑕᒪᑐᒪ 
ᐱᓕᕆᐊᕆᔭᐅᔪᒪᔪᒧᑦ ᖃᐅᔨᓴᖅᑕᐅᕙᓪᓕᐊᓂᖓᓄᑦ  ᓱᒃᑲᐃᒡᓕᒋᐊᖅᑕᐅᖁᔨᓪᓗᑎᒃ ᐊᖑᓇᓱᒃᑏᑦ 
ᐃᓄᑐᖃᐃᓪᓗ ᐃᓚᐅᓂᖃᑦᓯᐊᕈᓐᓇᕐᓂᐊᕐᒪᑕ.  ᑭᐅᓗᒍ ᑕᒪᓐᓇ, ᑐᓴᐅᒪᖁᔨᕗᖓ, ᓄᓇᕘᒥ 
ᐊᕙᑎᓕᕆᓂᕐᒥᑦ ᑲᑎᒪᔨᖏᑦ ᐱᓇᓱᐊᒐᖃᖅᑎᑕᐅᓯᒪᓂᖏᓐᓂᒃ ᐃᓄᖕᓂᒃ 
ᐃᓚᐅᑎᑦᓯᒋᐊᖃᕐᓂᖏᓐᓂᒃ, ᒪᓕᒋᐊᖃᕐᓂᕐᒥᓂᒃᑕᐅᖅ ᐱᓕᕆᐊᖃᕆᐊᖃᕐᒥᖕᒪᑕ ᖃᖓ 

ᖃᐅᔨᓴᕈᑎᖃᖅᐸᓪᓕᐊᔭᕆᐊᖃᕐᓂᕐᒥᓂᒃᑕᐅᖅ.2  ᐅᓪᓗᒥᒧᑦ, ᖃᐅᔨᓴᕈᑕᐅᕙᓪᓕᐊᓂᖓ ᑭᒡᒐᕕᖕᒥ 
ᑐᒃᓯᖅᑑᑎᒃᑯᑦ ᐱᓕᕆᐊᕆᔭᐅᔪᒪᔪᒥᑦ ᖃᐅᔨᓴᕈᑕᐅᓂᕆᕙᓪᓕᐊᓂᕆᓂᐊᖅᑕᖓᓐᓂᒃ 
ᐅᖓᕙᕆᐊᖅᑎᑦᓯᓯᒪᓕᕐᒪᑕ ᐃᓄᐃᑦ ᐃᓚᐅᖁᑎᑕᐅᓂᖃᑦᓯᐊᕐᓂᖅᓴᐅᖁᓪᓗᒋᑦ 
ᑐᑭᓯᐅᒪᑦᓯᐊᕐᓗᑎᒡᓗ, ᐃᓚᖃᓯᐅᑎᓗᒋᑦ ᑕᒪᒃᑯᐊ ᑎᒥᒋᔭᐅᔪᑦ ᑮᓇᐅᔭᖃᖅᑎᑕᐅᕕᖃᖅᑐᑦ 
ᐃᓚᐅᖃᑕᐅᔪᓐᓇᖁᓪᓗᒋᑦᑕᖅ ᖃᐅᔨᓴᕈᑕᐅᔪᒧᑦ.  ᑲᑎᒪᔨᑦ ᐸᕐᓇᐅᓯᐅᖅᐸᓪᓕᐊᓂᖏᓐᓂ 
ᑐᓂᓯᓂᐊᕐᓗᑎᒃ ᐊᕙᑎᒥᐅᑕᓂᑦᑐᑦ ᐊᒃᑐᖅᑕᐅᓯᒪᖃᓯᐅᔾᔭᐅᑐᐃᓐᓇᕆᐊᖃᖅᑐᓄᑦ ᐅᓂᒃᑳᓕᐊᒧᑦ 
ᐊᑐᐊᒐᒃᓴᓕᐊᖑᓯᒪᓕᖅᑐᓂᒃ ᑕᒪᑐᒧᙵ ᑐᒃᓯᖅᑑᑎᒃᑯᑦ ᐱᓕᕆᐊᕆᔭᐅᔪᒪᔪᒨᓕᖓᔪᓂᒃ, 
ᖃᐅᔨᓴᕈᑕᐅᕙᓪᓕᐊᓂᖓ ᖃᐅᔨᓴᕈᑕᐅᕙᓪᓕᐊᓂᖃᖅᓯᒪᓕᖅᑐᖅ ᐊᕐᕌᒍ ᐊᑕᐅᓯᖅ 
ᐅᖓᑖᓄᓪᓗᐊᖅ.  ᐊᕙᑎᒥᐅᑕᓂᑦᑐᑦ ᐊᒃᑐᖅᑕᐅᓯᒪᖃᓯᐅᔾᔭᐅᑐᐃᓐᓇᕆᐊᖃᖅᑐᓄᑦ ᐅᓂᒃᑳᓕᐊᖅ 
ᐱᓕᕆᐊᖃᕈᒪᔪᒦᖔᓛᖅᑐᖅ ᓄᓇᕘᒥ ᐊᕙᑎᓕᕆᓂᕐᒥᑦ ᑲᑎᒪᔨᑦᑕ ᐆᒪᔪᓐᓇᖅᑐᓕᒫᑦ ᐊᕙᑎᖏᓪᓗ 
ᐊᒻᒪ ᐃᓄᓕᕆᓂᕐᒥᑦ -ᐱᕙᓪᓕᐊᔪᓕᕆᓂᕐᒨᓕᖓᔪᓄᓪᓗ 
ᐊᒃᑐᖅᑕᐅᓯᒪᓂᖃᑐᐃᓐᓇᕆᐊᖃᕐᓂᖏᓐᓄᓪᓗ ᖃᐅᔨᓴᕈᑎᖓᓐᓄᑦ ᐊᑐᕐᓂᖃᓚᖓᔪᖅ 
ᖃᐃᑕᔾᔮᖏᑦᑐᖅ ᒫᓐᓇ ᓱᓕ.  ᑕᒪᓐᓇᐅᓂᖓᓄᑦ, ᐊᖑᓇᓱᒃᑎᓄᑦ ᑲᑎᒪᔨᒋᔭᐅᔪᑦ ᑎᒥᒋᔭᐅᔪᓕᒫᓪᓗ 
ᖃᖓᑐᐃᓐᓇᖅ ᖃᐅᔨᓴᕈᑕᐅᓂᖓᓄᑦ ᐃᓚᐅᑎᑕᐅᕕᖃᑦᓯᐊᕈᓐᓇᕐᓂᐊᖅᑐᑦ ᓱᓕ 
ᓯᕗᒻᒧᒍᑕᐅᕙᓪᓕᐊᓂᖓᓂ.   
 
ᐅᖃᒪᔭᕇᖅᐸᓪᓕᐊᓗᖓ, ᐊᖑᓇᓱᒃᑎᑦ ᑲᑎᒪᔨᖏᓐᓂᒃ ᖁᔭᓐᓇᒦᖅᐳᖓ ᐃᑲᔪᕋᓱᐊᕐᓂᖏᓐᓂᒃ 
ᐅᖃᐅᓯᒃᑯᑦ ᐊᒻᒪᓗ ᐅᖃᐅᓯᒃᑯᑦ ᐃᑲᔫᑎᖃᓪᓚᕆᒃᓯᒪᓂᖏᓐᓂᒃ ᓄᓇᕘᒥ ᐊᕙᑎᓕᕆᓂᕐᒥᑦ 
ᑲᑎᒪᔨᓄᑦ ᖃᐅᔨᓴᕈᑎᒋᔭᑦᑎᓐᓄᑦ ᐅᓪᓗᒥᒧᑦ.  ᓄᓇᕘᒥ ᐊᕙᑎᓕᕆᓂᕐᒥᑦ ᑲᑎᒪᔨᖏᑦ 
ᐱᓕᕆᐊᖃᑎᖃᕈᒪᓂᐊᖅᐳᑦ ᑲᑎᒪᔨᑦᓯᖕᓂᒃ ᑲᑎᒪᕕᐅᒋᔭᓯᓗ ᑕᐃᒫᑦᓯᐊᖅ 
ᐃᓚᖃᓯᐅᔾᔭᐅᖁᔭᑦᓯᖕᓂᒃ ᖃᐅᔨᓴᕈᑕᐅᕙᓪᓕᐊᓂᕆᔭᖓᓄᑦ ᑭᒡᒐᕕᖕᒥ ᑐᒃᓯᖅᑑᑎᒃᑯᑦ 
ᐱᓕᕆᐊᕆᔭᐅᔪᒪᔪᒧᑦ.   
 
ᐊᓯᖏᓐᓄᑦ ᐊᐱᖅᑯᑎᒃᓴᖃᕐᓂᕈᕕᑦ ᐅᖃᐅᓯᒃᓴᖃᕐᓂᕈᕕᓪᓘᓐᓃᑦ ᑖᓐᓇ  ᑭᒡᒐᕕᖕᒥ ᑐᒃᓯᖅᑑᑎᒃᑯᑦ 
ᐱᓕᕆᐊᕆᔭᐅᔪᒪᔪᒨᓕᖓᔪᓂᑦ, ᐅᖃᖃᑎᒋᔪᓐᓇᖅᑕᓯᐅᒃ ᓄᓇᕘᒥ ᐊᕙᑎᓕᕆᓂᕐᒥᑦ ᑲᑎᒪᔨᑦ 
ᑐᑭᒧᐊᒃᑎᑦᓯᔨᖓ, ᓯᑎᐊᐸᓂ ᐊᐅᑐᑦ, ᐅᕗᖓ ᑎᑎᕿᕝᕕᒋᓗᒍ ᖃᕆᑕᐅᔭᖅᑎᒍᑦ sautut@nirb.ca 
ᐅᖄᓚᕕᒋᓗᒍᓘᓐᓃᑦ ᐅᕗᖓ (867) 983-4612.  
 
ᓱᓕᓪᓗᖓ ᐅᖃᖅᐳᖓ, 
 

 
ᓘᒃᑲᓯ ᐊᕐᕋᒍᑕᐃᓐᓇᖅ  
ᐃᒃᓯᕙᐅᑕᖅ 
 
ᐊᔾᔨᖓᓂᒃ ᑎᑎᕿᕝᕕᐅᖕᒥᔪᑦᑕᐅᖅ:  ᑭᒡᒐᕕᖕᒨᖓᔪᓄᑦ ᑐᓴᒐᒃᓴᐅᑎᒃᓴᓂᒃ ᑐᓂᐅᕋᖅᑕᐅᖃᑦᑕᖅᑐᑦ 

